
　〈百二十二萬頃有奇減已強半不知何故至此也天下户口洪武中户一千六百五萬有奇口六千五十四萬〉

　〈有奇時甫脫戰爭户口凋殘其寡宜也弘治承平日久户口蕃且息矣乃户僅九百一十一萬口僅五千三百〉

　〈三十八萬國初户口宜少而多承平户口宜多而少何也得非冊籍欺隱弊無紀極乎再數百年減少又不知〉

　〈何如也今天下文職宂增武職視國初增數十百倍乞勑下各部備查洪武至弘治累朝田粮户口大數宗藩〉

　〈職官累朝增加大數送舘稽纂俾司國計者思田粮日減費用日增亟思所以處之也文敏此䟽盖有見于人〉

　〈臣事君當隨事盡力卽近且小亦須爲百年之計故勤倦言之而不置耳遐哉〉

癸亥〈弘治十六年〉

二月命翰林儒臣修歷代通鑑纂要○命南京刑部右侍

郎樊瑩兼僉都御史廵視雲南貴州二省

　〈瑩時年幾七十矣單車屛從躬訪利病雖險阻瘴癘人跡不到之處一一履行奏劾鎮守及廵撫官罪狀黜不〉

　〈職文武吏數十員修城池厲兵馬賑貧窮撫流散威惠大行有奪人牛不還者聞瑩至走愬之瑩還其狀曰汝〉

　〈第歸彼今歸汝牛矣已而果然且詣瑩服罪瑩慰而遣之他土官聚兵讐殺且攻城有司不能制以白瑩瑩曰〉

　〈吾在賊敢爾耶不去當直擣其巢穴舉其族覆之聲聞卽歛兵退其爲蠻夷畏服如此〉

五月兵部尙書劉大夏乞致仕不許時四方奏災異甚衆

京師四五月無雨大夏引咎求退且言兵政弊端　上不

允令開具弊端大夏陳十事一曰京住官軍苦于出錢供

用二曰在營官軍困于私役作工三曰江南軍士因漕運

破家四曰江北軍士因京操失業五曰竭生民之力運粮

而濫食者衆六曰罄生民之力買馬而私用者不顧法禁

七曰各處鎮守宜擇淸廉八曰各處鎮守備諸臣占軍數

--

多九曰陞賞被于勢要十曰禁衛苞苴公行　上覽奏嘉

納悉准行之　上一日召劉大夏便殿諭曰事有可否每

欲召卿商議又以非卿分內事而止今後有當行當罷者

卿可寫揭帖密進來大夏對曰不敢　上曰何也大夏曰

先朝李孜省可爲監戒　上曰卿與我論國事豈孜省徇

私害物者比乎大夏曰臣下以揭帖進　朝廷以揭帖顯

行是亦前代斜封墨勑之弊也陛下所行遠法帝王近法

祖宗事之可否外付之府部內咨之內閣可也如用揭帖

日久上下俱有弊且非後世法臣不敢效順　上稱善久

之○刑部尙書閔珪讞重獄忤旨批答久不下一日劉大

夏入對便殿　上因語及之大夏曰人臣執法不過効忠

朝廷耳自古聖帝明王往往屈意從之閔珪所爲無足異

者　上頷之明日旨下一如珪擬　上每召劉大夏入內

庭奏事大夏至跪御榻前　上轉首左右顧近內侍臣卽

退避數丈地俟奏事畢復來侍駕一日大夏對久事畢欲

起不能　上曰司禮監來朕與劉尙書論事話長彼老不

能興爾李榮與某扶掖出左順門外榮且扶且謂大夏曰

吾輩行事不好處多老先生于　上前幸隱惡揚善大夏

曰　聖上天性聰明某于政事外未嘗敢輕易毀譽他人

也某今日求退　上曰李榮亦在朕前說卿是好官如某

